
Usman Awang 

 

PAHLAWAN KEMERDEKAAN 

(kepada pahlawan Pahang) 

 

Pahlawan! 

Jika hilangmu tanpa pusara 

jika pusaramu tanpa nama 

jika namamu tanpa bunga 

penjajah mengatakan kau derhaka 

maka kaulah pahlawan sebenarnya. 

 

Gema seabad silam 

Inggeris datang meredah Pahang 

bersama peluru bersama senapang 

membunuh menangkap setiap pejuang 

 

Sungai Semnatan berubah merah 

bukan sarap hilir ke kuala 

bukan rakt mudik ke hulu 

arus merahnya menjulang mayat 

pahlawan bangsa pahlawan rakyat 

tujuh liang dadanya tersayat. 

 

Pahlawan! 

Untukmu derita untukmu penjara 

bukan bintang tersemat di dada 

semangatmu api negara berdaulat 

namamu terukir di jantung rakyat. 

  



Usman Awang 

JIWA HAMBA 

 

Menung seketika sunyi sejenak 

kosong di jiwa tak berpenghuni 

hidup terasa diperbudak-budak 

hanya suara melambung tinggi 

 

Berpusing roda, beralih masa 

berbagai neka, hidup di bumi 

selagi hidup berjiwa hamba 

pasti tetap terjajah abadi 

 

Kalau hidup ingin merdeka 

takkan tercapai hanya berkata 

tetapi cuba maju ke muka 

melempar jauh jiwa hamba 

 

Ingatan kembali sepatah kata 

dari ucapan seorang pemuka 

di atas robohan Kota Melaka 

kita dirikan jiwa merdeka 

 

Tongkat Warrant 

1948 



Usman Awang 

TANAHAIR 

(menjelang kemerdekaan) 

 

Engkau Tanah Air 

pemilik perut yang berbudi 

penampung hujan penyedut sinar mentari 

lahirlah anakmu dari semaian petani 

 

Engkau Ibu Murni 

dengan jasa abadi 

berdetik didenyut nafas kami 

kerna kita satu sama dipunyai 

 

Telah kau rasa 

segala seperti kami 

dalam ngeri perang dadamu dibongkar besi 

di mana-mana wajahmu tak pernah mati 

 

Tapi begitu 

sejarah hidup zaman berzaman 

pernah merangkul pahlawan kemerdekaan 

mereka sujud dalam kaku 

mohon perlindungan 

 

 Bukankah dengan 

kasih dan harapan 

kau tenggelamkan mereka dalam dakapan 

di mana bunga ganti nisan bertaburan 

 

Negara baru 

di atas rongga jantungmu 

akan tertegak bertapak dalam kebebasan 

cinta antara kita wahyu dari Tuhan. 

  



A Samad Said 

 

HIDUP BERSAMA 

 

Kita sudah sampai di lereng amat indah, di bawah 

pelangi, dalam ufuk yang masih mencabar; 

dan kita ikhlas berjanji untuk bermaruah, 

tenang dalam segala uji cabar dan debar. 

Kita mencari hanya yang tulen dan jati, 

sekata hidup, mengerti dan berbudi. 

 

Kita wajar mendaki lagi kerana puncak 

yang jauh. Dalam gelora dan taufan 

tak tercalar tekad kita kerana kemerdekaan 

mengasuh kita bersuara dalam sopan, 

yakin menyanggah musuh, tulus menambah kawan, 

inti tunggak dan menara kebahagian. 

 

ERTI KEMERDEKAAN 

 

Kita mencari hanya yang tulen dan jati 

sekadar hidup mengerti dan berbudi 

dan bumi akan subur, makmur dan mewah 

jika kita bekerja dan berikrar hidup bersama 

 

tanah air memberi banyak 

mesra mendakap kita 

kemerdekaan mendorong kita berdiri dan berbakti 

dan dalam alaf baru 

semangat kita wajar padu berjalan kita 

atas nama tanah air dan bangsa 

bangga kerana merdeka 

megah kerana bahagia. 

 

 A Samad Said 

  



PUISI KEMERDEKAAN: HUJAN MERDEKA 

 

Di langit Ogos 

awan gembira mengkhabarkan 

hujan merdeka turun lagi 

untuk kesekian kalinya 

membasahi bumi keramat ini 

dinginnya merangkul perasaan nusa 

syahdunya menyelimuti hati pembela 

damainya bertakhta di tiap jiwa anak-anak bangsa. 

 

Telah kutemui mutiara yang tersembunyi 

dalam denai-denai usia yang menjanjikan kebahagiaan 

kukecapi aroma pembangunan 

kukucupi wangian pembebasan 

dan telah kuwarnai kanvas jati diri 

mengikut lakaran budaya dan potret bangsaku. 

 

Hujan merdeka turun lagi 

titisnya menjelajahi hati srikandi 

pertiwi tersenyum menerimamu 

memeluk janji yang termetarai 

harapan yang terkota 

teguh mengepung cinta. 

 

Terima kasih, hujan merdeka 

walau langit Ogos berlalu 

titisnya membasahi sepanjang musim. 

 

ZULKIFLI MOHD TOP 

Universiti Malaya 

  



SAJAK KEMERDEKAAN: MENYAMBUT MERDEKA 

 

Sambutannya berulang lagi 

saban tahun ia kembali 

keranamu Malaysia aku di sini 

menabur bakti ibu pertiwi. 

 

Jalur gemilang berkibar megah 

sana sini mencipta indah 

namun segelintir tiada endah 

satukan hati bukannya mudah. 

 

Hanya Malaysia negara tercinta 

pejuang bersusah untuk merdeka 

jangan siakan apa yang ada 

sayangilah tumpah darah kita. 

 

ZAINAL ABIDIN AHMAD 

BTP 

  



SAJAK KEMERDEKAAN: DI PENTAS KEBEBASAN 

 

Kamu membakar hutan bandar 

kedai dan kereta disambar api kemarahan semarak darah generasi abad dua 

puluh satu 

siapa yang ditentang juga jelas 

menegakkan keadilan dengan tangan kasar 

meja rundingan pun turut dibakar. 

Seorang tua termanggu melihat kejadian 

peristiwa yang tidak terlintas di fikiran 

apakah yang dicari wahai anak muda? 

Aku yang membina tiang kemerdekaan 

kau bersorak bangga mematahkan. 

Aku yang mengecat tugu sejarah 

putih bersih sedap mata memandang 

kau conteng dengan niat hitam. 

Jari terketar tak mampu menampar 

tangannya letih hendak menangani 

mereka yang bingung di pentas kebebasan 

tercari-cari nama negeri bumi yang dipijak 

sedangkan ladang sudah dibajak 

benih sudah dipilih untuk disemai. 

Orang tua itu berbisik sedih 

aku membina kamu meruntuhkan. 

 

KHADIJAH HASHIM 

Taman Tun Dr Ismail, Kuala Lumpur 
 


